MINUTI 

KAMRA TAD‑DEPUTATI

IL‑ĦDAX‑IL PARLAMENT

KUMITAT MAGĦŻUL TAL‑KAMRA (REGOLAMENTAZZJONI TAL‑PROKREAZZJONI MEDIKAMENT ASSISTITA)

LAQGĦA NRU 3
L‑Erbgħa, 3 ta’ Marzu 2010.
Il‑Kumitat Magħżul (Regolamentazzjoni Medikament Assistita) iltaqa’ fil‑Palazz, il‑Belt Valletta,  fis‑7.38 p.m.
L‑Onor Jean Pierre Farrugia, President tal‑Kumitat, ippresieda.

PREŻENTI
L‑Onor Francis Agius u l‑Onor Michael Farrugia.
TALBA

Il‑President tal‑Kumitat qal it‑talba.  

MINUTI

Il‑Minuti tal‑laqgħat numri 1 u 2 tat‑3 ta’ Frar  u tad‑9 ta’ Frar 2010 rispettivament, kienu konfermati.
SOTTOMISSJONIJIET LILL‑KUMITAT

Il‑President tal‑Kumitat elenka s‑sottomissjonijiet mibgħuta lill‑Kumitat, li saru minn: Dr Mario Saliba, Speċjalist fil‑Family Medicine; Mrs Simone Attard, Family Therapy Counsellor; Dr Michael Asciak, Tabib; Ms Sonia Camilleri, ex‑Kummissarju tat‑Tfal; WAW – Wanting and Waiting Infertility Support Group; Dr Stephen Mamo, li kiteb teżi fl‑1993 Assisted Procreation: A Comparative Study of Recent Foreign Legislation; Prof Pierre Mallia, Tabib u Lecturer fil‑Bijoetika u fil‑Family Medicine and Patients’ Rights; Fr Edgar Busuttil, SJ, Direttur taċ‑Ċentru Fidi u Ġustizzja; Mr Joseph M. Camilleri, President tal‑Kummissjoni Nazzjonali Persuni b’Diżabilità, u minn Ms Marchita Mangiafico, President tal‑Għaqda Ġenituri ta’ Persuni b’Diżabilità u Mr Gordon Cardona, Kunsill Malti Persuni b’Diżabilità.
Il‑Kumitat irċieva wkoll sottomissjoni li saret lill‑Ministru tas‑Saħħa mill‑Kunsill Konsultattiv tal‑Bijoetika.

Il‑President tal‑Kumitat informa illi saru żewġ talbiet sabiex jiġi indirizzat il‑Kumitat, waħda mill‑Prof Mark Brincat, Kap tad‑Dipartiment tal‑Obstetrija u l‑Ġinekoloġija u minn Dr Luca Gianaroli, President tal‑European Society of Human Reproduction and Embryology (ESHRE).
LAQGĦA DWAR L‑IFFRIŻAR TAL‑EMBRIJUNI
Il‑Kumitat iddiskuta t‑tieni tema msemmija f’Mozzjoni 113, jiġifieri jekk għandux ikun permess jew le l‑iffriżar tal‑embrijuni. Fid‑diskussjoni saret referenza għall‑opinjonijiet espressi mill‑Prof Mark Brincat fix‑xhieda li ta lill‑Kumitat dwar l‑Affarijiet Soċjali tas‑17 ta’ Jannar 2005, mill‑Prof Peter Serracino Inglott fix‑xhieda li ta lill‑Kumitat dwar l‑Affarijiet Soċjali fis‑7 ta’ Frar 2005, u minn Dr Simon Attard Montalto li ta lill‑Kumitat dwar l‑Affarijiet Soċjali fis‑6 ta’ Ġunju 2005, kif ukoll għad‑dokument tal‑ESHRE dwar it‑Trattement Kliniku Tajjeb f’Riproduzzjoni Assistita.
Id‑diskussjoni ffukat prinċipalment fuq dawn it‑temi:
· Il‑possibilità li koppja jkollha obbligu li tuża l‑embrijuni kollha li jkollha ffriżati f’każ li l‑iffriżar ikun permess;
· Id‑diġenerazzjoni fil‑kwalità tal‑embrijuni aktar ma jdumu ffriżati;

· Ir‑riskji assoċjati mal‑hyperstimulation tal‑mara;
· Ir‑riskji għat‑trabi u l‑omm f’tqaliet multipli (twins, triplets, quadruplets); 
· Il‑kunsiderazzjonijiet morali ta’ elective single embryo transfer, li bħala proċedura hi permessa f’ħames pajjiżi Ewropej biss; u
· Il‑possibilità ta’ double embryo transfer mingħajr iffriżar li tnaqqas il‑problemi ta’ multiple births. 
Il‑Kumitat qabel li jiltaqa’ nhar it‑Tlieta, 6 ta’ April 2010 fis‑2.30 p.m. sabiex jiltaqa’ ma’ Dr Luca Gianaroli, President tal‑ESHRE. Għal din il‑laqgħa kellhom jiġu mistiedna dawk il‑persuni u għaqdiet li kkontribwixxew għad‑diskussjonijiet fl‑10 leġislatura kif ukoll il‑persuni u għaqdiet li ssottomettew l‑opinjonijiet tagħhom lill‑Kumitat Magħżul.
Il‑Kumitat innota illi fil‑każ illi l‑Uffiċċju tal‑Avukat Ġenerali ma jkunx f’pożizzjoni li jirrispondi l‑mistoqsijiet li tqajmu fil‑laqgħa tad‑9 ta’ Frar, l‑Ispeaker tal‑Kamra għandu jiġi mitlub jindika mezzi alternattivi kif il‑Kumitat jikseb dawn il‑pariri legali.
Fid‑9.15 p.m. il‑Kumitat aġġorna għas‑17 ta’ Marzu 2010 fis‑7.30 p.m. biex tiġi diskussa t‑tielet tema msemmija fil‑Mozzjoni 113, jiġifieri d‑donazzjoni ta’ gameti minn terzi persuni, kif ukoll biex jiltaqa’ ma’ Prof Mark Brincat, Kap tad‑Dipartiment tal‑Obstetrija u l‑Ġinekoloġija.

